
Nod ac 
amcanion
y llyfr
Nod y llyfr hwn yw trafod anghydraddoldebau cymdeithasol amrywiol o fewn y gymdeithas gyfoes.

Mae rhan gyntaf y llyfr yn canolbwyntio ar gyflwyno sut mae anghydraddoldeb yn cael ei drafod 
o fewn maes cymdeithaseg, gan ffocysu ar ffactorau allweddol , addysg, ethnigrwydd a rhywedd. 
Mae’n cwestiynu pam mae rhai unigolion o grwpiau cymdeithasol penodol yn fwy tebygol o brofi 
anghydraddoldebau o’u cymharu ag unigolion o grwpiau eraill.  Mae rhan gyntaf y llyfr yn diffinio 
a gweithredoli cysyniadau pwysig fel tlodi absoliwt, tlodi cymharol ac allgáu cymdeithasol gan 
drafod ymchwil sydd yn ehangu ein dealltwriaeth o’r maes cymhleth ac amlhaenog hwn.

Mae ail ran y llyfr yn canolbwyntio ar anghydraddoldebau amrywiol yng Nghymru yn benodol, gan 
archwilio rhai ffactorau sy’n dylanwadu ar anghydraddoldeb. Ceir cyflwyniad i ystadegau cyfoes am 
dlodi ac anghydraddoldebau yng Nghymru, wedi’u seilio ar ddata empirig. Bydd yr enghreifftiau o 
ymchwil ac ystadegau yn ddefnyddiol iawn i fyfyrwyr sy’n astudio anghydraddoldeb cymdeithasol 
fel rhan o’u Lefel A Cymdeithaseg, a hefyd fel cyflwyniad i fyfyrwyr sy’n astudio’r pwnc yn y 
brifysgol. 

Yn ail ran y llyfr, byddwn yn trafod enghreifftiau o  ddylanwad oed ar dlodi, anghydraddoldebau 
rhywedd yn y byd gwaith, sut mae cyfansoddiad y teulu yn aml yn anfanteisiol i ferched, a sut mae 
rhai aelodau o gymunedau ethnig yn profi anghydraddoldebau yng Nghymru. Er ein bod yn trin a 
thrafod anghydraddoldebau gwahanol o fewn y llyfr, prif nod y llyfr hwn yw astudio tlodi ac allgáu 
cymdeithasol. Yn aml, mae cysylltiad rhwng tlodi ac allgáu cymdeithasol, ac mae hyn yn cyfrannu 
at anghydraddoldeb cymdeithasol mewn meysydd amrywiol megis cyrhaeddiad addysgol, 
rhywedd ac ethnigrwydd. Yng Nghymru, mae tlodi gwledig a thlodi plant yn nodweddion amlwg yn 
ein cymunedau, ac yn cael dylanwad mawr ar gyfleoedd ac ansawdd bywyd unigolion. 

Anghydraddoldebau 
Cymdeithasol: 
Cysyniadau 
Allweddol  
Mae anghydraddoldebau cymdeithasol (social inequalities) yn bwnc pwysig ac yn un o brif themâu 
gwaith cymdeithasegwyr ers y dyddiau cynnar.

Mae astudio anghydraddoldeb cymdeithasol 
yn bwysig er mwyn deall sut mae’r 
gymdeithas wedi ei rhannu a’i threfnu. Yn 
aml, mae anghydraddoldeb yn cael ei fesur 
yn ôl faint o gyfoeth sydd gan unigolion. 
Er enghraifft, wrth ystyried Cymru heddiw, 
gwelwn nad yw cyfoeth wedi ei ddosbarthu 
yn gyfartal rhwng pawb yn y gymdeithas, a 
bod gan rai unigolion fwy o arian nag eraill. Er 
hynny, nid dosbarthiad cyfoeth ariannol yw 
unig sail anghydraddoldebau cymdeithasol a 
gall ffactorau eraill fel faint o bŵer neu statws 
sydd gan unigolion hefyd fod yn berthnasol. 

Gall anghydraddoldeb fod ar sail dosbarth cymdeithasol, rhywedd, ethnigrwydd, oed, iechyd 
neu leoliad daearyddol a bydd y themâu yma i gyd yn cael sylw yn y llyfr hwn. Yn deillio o 
anghydraddoldeb cymdeithasol mae haenu cymdeithasol (social stratification), sef bod 
cymdeithasau ledled y byd yn cael eu rhannu’n haenau ar sail y ffaith fod gan rai unigolion neu 
grwpiau fwy o gyfoeth, pŵer a statws nag eraill.

Mae anghydraddoldeb cymdeithasol a haenu cymdeithasol yn nodwedd o’r gymdeithas yng 
Nghymru, mae hefyd i weld yn nodwedd o gymdeithasau ledled y byd. Er hynny, nid o fewn 
gwledydd yn unig mae anghydraddoldeb yn bodoli, ond rhwng gwledydd hefyd.

Haenu cymdeithasol (social stratification)

Mae rhai gwledydd yn y byd yn gyfoethog, mae eraill 
yn dlawd, a’r gweddill rywle rhwng y ddau begwn. 
Er enghraifft, mae gwledydd fel Prydain ac Unol 
Daleithiau America yn cael eu hystyried yn wledydd 
cyfoethog, tra bod nifer o wledydd yn Affrica, fel 
Sudan ac Ethiopia, yn cael eu hystyried yn wledydd 
tlawd. Mae modd felly ddosbarthu gwledydd y byd 
yn ôl faint o gyfoeth sydd ynddyn nhw. Mae gan 
bobl sydd wedi eu geni mewn gwledydd cyfoethog 
gyfleoedd bywyd a disgwyliadau bywyd gwahanol i 
unigolion sydd wedi eu geni mewn gwledydd tlawd. 

O ganlyniad i wahaniaethau mewn deiet, gwasanaethau iechyd ac amodau byw, mae unigolion 
mewn gwledydd cyfoethog yn tueddu i fyw yn hirach na phobl sy’n byw mewn gwledydd tlawd. 
Mae disgwyl i bobl mewn gwledydd cyfoethog fod â chartref gyda thrydan a system garthffosiaeth, 
derbyn addysg, a byw bywyd hir ac iach. Nid oes gan bob un yng ngwledydd tlotaf y byd yr un 
disgwyliadau. Un dull sy’n cael ei ddefnyddio yn rhyngwladol i fesur anghyfartaledd mewn tlodi 
a chyfoeth rhwng gwledydd yw’r Mynegai GINI. Graddfa yw hon sy’n mesur pa mor gyfartal mae 
cyfoeth wedi ei ddosbarthu o fewn cymdeithas. Mae’r gwledydd sydd â mynegai GINI isel yn 
dueddol o fod yn wledydd gyda dosbarthiad cyfoeth cyfartal (e.e.  yn 2020, Slofacia a Slofenia) ond 
mae’r gwledydd sydd â mynegai GINI uchel fel arfer yn wledydd lle mae’r dosbarthiad cyfoeth yn 
anghyfartal (e.e. yn 2019, De Affrica a Costa Rica) (OECD, 2020).

Am wybodaeth bellach dilynwch y ddolen isod i wefan yr Organisation For Economic 
Co-operation and Development

https://data.oecd.org/inequality/income-inequality.htm
https://data.oecd.org/inequality/income-inequality.htm

Edrychwn nesaf ar haenu cymdeithasol o fewn 
gwledydd. Er enghraifft, wrth i ni ystyried y Gymru 
gyfoes, mae anghydraddoldeb cyfoeth i’w weld 
rhwng gwahanol aelodau cymdeithas, wrth fod 
gan rai aelodau cymdeithas fwy o gyfoeth, pŵer 
a statws nag eraill. Nid yng Nghymru yn unig y 
gwelir haeniadau cymdeithasol. Mae’n nodwedd o 
gymdeithasau ledled y byd. 

Mae haenu cymdeithasol felly yn cyfeirio at y 
ffordd y mae grwpiau o bobl wedi eu rhannu’n  
haenau o hierarchaeth o fewn cymdeithas neu 
rhwng gwledydd gwahanol. Mae anghydraddoldeb 
cyfoeth wedi tyfu ym Mhrydain, fel mewn nifer 
o wledydd eraill y byd, ac mae’r bwlch rhwng 
y cyfoethog a’r tlawd yn fwy heddiw nag yn y 
gorffennol ac y mae’n parhau i dyfu. 

Gweler y fideo yma i ddarganfod mwy. 

https://www.youtube.com/watch?v=vrQm0dB6E7U

Cyfoeth a thlodi

Wrth i ni ystyried tlodi, mae’n bwysig ein bod ni’n 
gwahaniaethu rhwng dau wahanol fath o dlodi, sef 
tlodi absoliwt (absolute poverty) a thlodi cymharol 
(relative poverty). Tlodi absoliwt yw pan nad yw 
unigolyn yn gallu fforddio prynu nwyddau sylfaenol 
bywyd, fel bwyd a diod, dillad a lloches. Dyma’r ffurf 
fwyaf eithafol ar dlodi, ble mae’r incwm sydd gan 
deuluoedd neu unigolion yn golygu eu bod yn cael 
anhawster cael gafael ar anghenion mwyaf sylfaenol 
cymdeithas. Mae’r anghenion hyn yn rhai sy’n 
berthnasol i bobl ble bynnag yn y byd maen nhw’n 
byw, ac mae modd diffinio unigolion nad oes ganddynt 
fynediad at yr adnoddau hyn fel unigolion sydd yn byw 
mewn tlodi absoliwt. Yn ôl y Cenhedloedd Unedig, 
dyma yw tlodi absoliwt:

“Cyflwr lle mae unigolion wedi’u hamddifadu o anghenion dynol sylfaenol, gan gynnwys bwyd, dŵr 
yfed glân, cyfleusterau glanweithdra, iechyd, lloches, addysg a gwybodaeth. Nid yw’n ddibynnol ar 
incwm yn unig ond hefyd ar fynediad i wasanaethau.” (Datganiad Cenhedloedd Unedig).

Fodd bynnag, mae nifer o gymdeithasegwyr wedi codi cwestiynau ynglŷn â’r dull yma o ddiffinio 
tlodi, yn enwedig o fewn gwledydd cyfoethog y byd. Datblygwyd diffiniad arall o dlodi, sef tlodi 
cymharol, er mwyn adlewyrchu bod y profiad o fyw mewn tlodi yn gallu amrywio yn dibynnu ym 
mha wlad yn y byd yr ydych yn byw. Tlodi cymharol yw pan nad yw unigolyn yn gallu fforddio prynu 
beth mae eraill o’u hamgylch yn gallu prynu. Yn yr achos yma, mae ganddyn nhw arian i brynu’r 
nwyddau mwyaf sylfaenol (fel bwyd a diod), ond does ganddyn nhw mo’r arian i brynu nwyddau y 
mae pobl eraill yn eu cymdeithas yn eu prynu. Er enghraifft, gall hyn gynnwys deiet eang o fwydydd, 
dillad newydd, nwyddau ar gyfer y cartref fel teledu neu gyfrifiadur, neu wasanaethau fel cyswllt 
gwe yn y cartref. 

Mae tlodi cymharol yn cael ei ystyried yn ffordd 
fwy soffistigedig o fesur tlodi na thlodi absoliwt, 
gan ei fod yn cymryd i ystyriaeth beth yw normau 
safonau byw o fewn gwledydd penodol. Os yw 
cyflogau rhai pobl yn codi, tra bod cyflogau 
eraill yn cadw’n gyson neu’n gostwng, yna gall 
tlodi cymharol gynyddu. Gwelwn felly fod tlodi 
cymharol yn cynyddu wrth i’r bwlch rhwng 
unigolion cyfoethog a thlawd gynyddu mewn 
gwledydd fel Prydain.

Peter Townsend (Poverty in the United Kingdom 1979)

Peter Townsend oedd un o’r unigolion cyntaf i drafod y cysyniad o dlodi cymharol 
gan nodi ei fod yn llawer mwy cyffredin na thlodi absoliwt.  Yn ôl Townsend, 
mae angen ystyried amrywiaeth o ffactorau sydd yn gysylltiedig â safonau byw 
wrth ystyried tlodi. Mae’r rhain yn cynnwys ffactorau materol (e.e. arian) a hefyd 
ffactorau cymdeithasol ehangach. Er enghraifft, noda fod angen ystyried gallu 
unigolion a theuluoedd i gymryd rhan mewn gweithgareddau cymdeithasol sy’n 
cael eu hystyried yn rhai arferol o fewn eu cymdeithas, fel gwylio teledu yn y cartref 
neu gymryd rhan mewn gweithgareddau hamdden. Oni bai eu bod yn gallu cymryd 
rhan lawn yn yr hyn sy’n cael ei ystyried yn safon arferol byw eu cymdeithas, gellir 
dweud eu bod yn byw mewn tlodi cymharol.

Dangosyddion amddifadedd (Townsend) 

Pan nad oedd gan unigolion neu deuluoedd fynediad at nifer o’r adnoddau uchod, neu nad oeddynt 
yn gallu cymryd rhan mewn gweithgareddau eraill, roedd modd eu categoreiddio fel rhai sydd 
yn dioddef o amddifadedd cymharol (relative deprivation). Mae’r ffaith fod unigolion yn dlawd 
o’u cymharu ag aelodau eraill eu cymdeithas yn ffactor pwysig i’w ystyried hyd heddiw.  Roedd 
dangosyddion safonau byw gwreiddiol Townsend (1979) yn cynnwys; dim wythnos o wyliau, dim 
parti penblwydd a dim tŷ bach sy’n fflysio.

Mae rhestr dangosyddion tlodi Townsend wedi dyddio bellach. Beth fyddai ar y rhestr dangosyddion 
safonau byw i chi heddiw? Beth am holi gwahanol aelodau o’ch teulu er mwyn cymharu eich 
atebion?

Sefydliad Joseph Rowntree

Yn ôl Sefydliad Joseph Rowntree tlodi cymharol yw:

“pan nad yw adnoddau person yn ddigon i gyfarfod ei anghenion sylfaenol, gan gynnwys ei allu i 
gymryd rhan yn y gymdeithas”.

Cliciwch yma am wybodaeth bellach.

https://www.jrf.org.uk/our-work/what-is-poverty

Mesur
tlodi 
yng Nghymru 

Mesur tlodi yng 
Nghymru
Tlodi incwm cymharol

Un o ddangosyddion tlodi Llywodraeth Cymru yw’r 
cysyniad o dlodi incwm cymharol. Tlodi incwm cymharol 
yw pan mae pobl yn byw mewn cartref ble mae’r cyfanswm 
incwm yn llai na 60 y cant o incwm canolrif y DU. Gwelwch 
y graff isod sy’n dangos y llinell dlodi. Ystyrir bod unrhyw 
un sydd yn byw ar incwm o dan y 60% yn byw o dan y llinell 
dlodi: 

Am ragor o wybodaeth am dlodi incwm 
cymharol, cliciwch yma.

Mynegai Amddifadedd Lluosog Cymru (MALIC)

Dull arall mae Llywodraeth Cymru yn ei ddefnyddio wrth fesur tlodi yng Nghymru yw Mynegai 
Amddifadedd Lluosog Cymru (MALIC). Yn hytrach nag ystyried incwm unigolion neu deuluoedd yn 
unig, mae MALIC yn ystyried gwahanol fathau o ddangosyddion tlodi mewn gwahanol ardaloedd yng 
Nghymru. Er enghraifft mae’n mesur amddifadedd ar sail:

https://llyw.cymru/tlodi-incwm-cymharol

Gwelwn yma fod y dull hwn yn ystyried mwy nag incwm yn unig ac yn cynnwys llawer o ffactorau 
ychwanegol sy’n dylanwadu ar brofiadau byw unigolion yn eu cymunedau. Pwrpas y mynegai hwn yw 
nodi’r ardaloedd yng Nghymru sydd â’r crynhoad uchaf o wahanol fathau o amddifadedd. Mae hyn 
yn galluogi Llywodraeth Cymru i gynllunio’r mathau o gymorth a gwasanaethau sydd eu hangen ar y 
cymunedau hyn i ateb eu hanghenion.

Gwelwn yma fod y dull hwn yn ystyried mwy nag incwm yn unig ac yn cynnwys llawer o ffactorau 
ychwanegol sy’n dylanwadu ar brofiadau byw unigolion yn eu cymunedau. Pwrpas y mynegai hwn yw 
nodi’r ardaloedd yng Nghymru sydd â’r crynhoad uchaf o wahanol fathau o amddifadedd. Mae hyn 
yn galluogi Llywodraeth Cymru i gynllunio’r mathau o gymorth a gwasanaethau sydd eu hangen ar y 
cymunedau hyn i ateb eu hanghenion. 

Cliciwch yma am wybodaeth bellach am Fynegai Amddifadedd Lluosog Cymru.

Beth sydd gan MALIC i’w ddweud am amddifadedd yn eich ardal chi?

Cliciwch yma a mewnbynnwch eich lleoliad

https://llyw.cymru/sites/default/files/statistics-and-research/2019-05/mynegai-amddifadedd-lluosog-cymru-canllaw-ar-gyfer-dadansoddi-data-dangosyddion.pdf
https://wimd.gov.wales/?lang=cy

Allgáu 
Cymdeithasol  

Allgáu 
Cymdeithasol  
Wrth i ni ystyried amddifadedd 
mae’r cysyniad o allgáu 
cymdeithasol yn allweddol, 
sef proses lle caiff pobl eu cau 
allan o rai cyfleoedd addysgol, 
cymdeithasol ac economaidd, 
a’u hatal rhag cymryd rhan lawn 
mewn cymdeithas.  Gwelwn yma 
fod yna gysylltiad rhwng tlodi ac 
allgáu cymdeithasol, am nad yw 
unigolion sydd yn byw ar incwm 
isel yn cael yr un mynediad at 
wasanaethau a chyfleoedd ag 
unigolion mwy cyfoethog. Mae 
allgáu cymdeithasol hefyd yn 
golygu bod unigolion yn dioddef 
cyfres o broblemau cymdeithasol 
yr un pryd (e.e. diweithdra, tai o safon isel, mynediad annigonol i’r we, a diffyg mynediad at 
wasanaethau cyhoeddus) ac felly mae’n anodd i bobl godi allan o dlodi. Er enghraifft, os yw 
unigolyn yn dod o gefndir incwm isel, mae’n llai tebygol o fynychu prifysgol, a hynny yn ei dro yn 
gallu effeithio ar ei gyfleoedd bywyd. Un elfen bwysig i’w hystyried wrth drafod allgáu cymdeithasol 
yw’r mynediad sydd gan unigolion at drafnidiaeth gyhoeddus. Os nad oes gan unigolion gar 
neu fynediad i drenau neu fysys cyson, mae hynny’n gallu arwain at allgáu cymdeithasol. Mae 
nifer o gymunedau gwledig ledled Cymru yn profi allgáu cymdeithasol gan nad oes rhwydwaith 
drafnidiaeth dderbyniol yn bodoli. 

Eisiau gwybod mwy? Darllenwch yr adroddiad canlynol.

https://www.wcpp.org.uk/cy/cyhoeddi/tlodi-gwledig-yng-nghymru/

Anghydraddoldeb 
Cymdeithasol 

yng Nghymru  

Anghydraddoldeb 
Cymdeithasol 
yng Nghymru 
 
 
Nid rhywbeth sy’n digwydd mewn gwledydd pell i ffwrdd yw 
anghydraddoldeb cymdeithasol. Yn wir, mae anghydraddoldeb 
cymdeithasol yn nodwedd o’r gymdeithas yr ydym yn byw 
ynddi yng Nghymru. Yn ôl Llywodraeth Cymru roedd 24% o 
boblogaeth Cymru yn byw mewn tlodi incwm cymharol rhwng 
2015-16 a 2017-18, sef mwy nag 1 ym mhob 5 o boblogaeth 
Cymru. Yn ogystal â hynny, mae lefel tlodi yng Nghymru yn 
uwch na’r cyfartaledd tlodi yn y DU. Llundain yw’r unig le 
arall yn y DU sydd â lefelau tlodi uwch na Chymru. Gwelwn 
felly fod lefelau tlodi yn broblem wirioneddol o fewn y 
gymdeithas yng Nghymru, ac yn aml mae tlodi yn arwain at 
nifer o anghydraddoldebau eraill. Gall tlodi effeithio ar unrhyw un mewn cymdeithas. Er dweud 
hynny, mae rhai grwpiau o bobl yn fwy tebygol o fyw mewn tlodi a dioddef o anghydraddoldebau 
cymdeithasol. Mae’r rhain yn cynnwys:

• pobl sydd yn byw ar incwm isel (cyflog isel, contract dim oriau, unigolion nad ydynt mewn 
gwaith)

• grwpiau oedran penodol (pensiynwyr, teuluoedd ifanc gyda phlant)
• merched a mamau
• unigolion a theuluoedd sy’n perthyn i grwpiau ethnig

TYSTIOLAETH EMPIRIG A DATA YSTADEGOL

Pwy sy’n casglu data am dlodi yng Nghymru?

Mae’r Swyddfa Ystadegau Gwladol yn casglu data meintiol am dlodi yng Nghymru 

Tlodi incwm cymharol: Ebrill 2017 i Fawrth 2018 (Ystadegau Gwladol, 2019)
cliciwch yma

Ymchwiliad i Dlodi yng Nghymru: Tlodi ac Anghydraddoldeb (Cynulliad Cenedlaethol 
Cymru, 2015) 
cliciwch yma

https://llyw.cymru/tlodi-incwm-cymharol-ebrill-2017-i-mawrth-2018
http://www.cynulliad.cymru/laid%20documents/cr-ld10252/cr-ld10252-w.pdf

Gweler y fideo yma i ddarganfod mwy. 

Incwm isel

Mae incwm isel yn ffactor pwysig i’w ystyried wrth ddadansoddi anghydraddoldebau cymdeithasol. 
Yn ôl Tlodi incwm cymharol (Ystadegau Gwladol, 2019) mae unigolion sy’n byw mewn cartrefi ble nad 
oes neb yn gweithio yn fwy tebygol o fyw mewn tlodi incwm cymharol. Mae’n bosib dehongli felly 
fod cyswllt rhwng tlodi a bod heb waith. Fodd bynnag, yn ôl Ymchwiliad i Dlodi yng Nghymru (2015), 
mae hanner y boblogaeth sydd yn byw mewn tlodi yng Nghymru yn dod o gartrefi ble mae oedolyn 
neu oedolion yn gweithio. Golyga hyn nad diffyg gwaith sydd bob tro tu cefn i dlodi, ond newidiadau 
yn y byd gwaith a’r math o swyddi mae pobl yn eu gwneud. Er enghraifft, mae yna gynnydd wedi bod 
mewn swyddi tâl isel, swyddi rhan amser a swyddi contract dim oriau (zero hour contracts). 

Contractau dim oriau (zero hour contracts)

Fel arfer mae gweithwyr yn gweithio ar gontract sydd yn nodi eu bod 
yn derbyn nifer penodol o oriau o waith. Mae hyn yn golygu fod gan 
weithwyr sicrwydd y bydd arian yn dod ar ddiwedd bob wythnos neu 
fis. Nid oes gan staff sydd ar gontract dim oriau yr un sicrwydd. Gall 
eu horiau newid o wythnos i wythnos, a gallant hyd yn oed fod â dim 
oriau o gwbl. Gall hyn roi unigolion a theuluoedd mewn sefyllfa anodd 
lle gallant brofi tlodi ac allgáu cymdeithasol os nad ydynt yn derbyn 
digon o oriau gwaith.

https://www.youtube.com/watch?v=kHe2c5o2EhM&t=1s

Gall y ffactorau hyn olygu nad yw bod mewn gwaith o reidrwydd yn codi pobl allan o dlodi. Mae 
nifer o wneuthurwyr polisi ac ysgolheigion wedi trafod y cysyniad a elwir yn economi awrwydr (the 
hourglass economy) sef pryd mae’r farchnad lafur wedi ei pholareiddio ac yn gweithredu’n bennaf 
ar ddau begwn. Mae’n golygu bod mwy o swyddi cyflog uchel, llai o swyddi yn y canol, a chynnydd 
bach yn nifer y swyddi cyflog isel.

Os hoffech chi ddarllen ymhellach, dyma’r adroddiad gwreiddiol gan y Joseph 
Rowntree Foundation (JRF)  

OED A CHYFANSODDIAD TEULUOL

Canran o bobl sy’n byw mewn tlodi incwm cymharol yng Nghymru a’r DU (StatsCymru 2016-
2017 i 2018-2019)

DU Cymru

Holl unigolion 22% 23

Plant 30 28

Oedolion mewn oed gwaith 21 22

Pensiynwyr 16 19

I wybod mwy am ystadegau tlodi incwm cymharol yng Nghymru a’r DU, beth am 
ymweld ag ystadegau Llywodraeth Cymru 

Mae oed yn cael dylanwad ar y tebygolrwydd y 
bydd unigolyn yn byw mewn tlodi ac felly mae’n 
allweddol bwysig ei drafod wrth i ni ystyried 
anghydraddoldebau cymdeithasol. Yng Nghymru, 
plant yw’r grŵp sydd yn fwyaf tebygol o fod yn 
byw mewn tlodi incwm cymharol. Yn 2019, roedd 
28% o blant Cymru yn byw mewn tlodi incwm 
cymharol, sef bron iawn 1 o bob 3 phlentyn. Yn 
ôl Ystadegau Gwladol 2020, un rheswm posib 
am hyn yw bod oedolion sydd â phlant yn fwy 
tebygol o fod yn ddi-waith neu’n gweithio’n rhan 
amser, sef dwy nodwedd arall sy’n gysylltiedig 
â thlodi incwm cymharol. Ategir hyn gan y ffaith 
bod plant sy’n dod o deuluoedd ble mae 3 neu 
fwy o blant yn fwy tebygol o fyw mewn tlodi 
incwm cymharol na phlant o deuluoedd â llai na 
3 o blant.

https://www.jrf.org.uk/file/48912/download?token=94iCHDaV&filetype=download
https://www.jrf.org.uk/file/48912/download?token=94iCHDaV&filetype=download
https://statscymru.llyw.cymru/Catalogue

Y grŵp oedran sydd leiaf tebygol o fyw mewn tlodi yng Nghymru yw pensiynwyr (19%). Er hynny, 
mae canran uwch o bensiynwyr Cymru yn byw mewn tlodi na chyfartaledd y DU, sef 16%. Yn ôl y 
Joseph Rowntree Foundation mae pensiynwyr sengl yn fwy tebygol o fyw mewn tlodi na rhai sydd 
yn byw fel cwpwl. 

Cliciwch yma i wybod mwy:

Gwelwn felly sut mae cyfansoddiad teuluoedd yn gallu cael dylanwad ar dlodi incwm cymharol.

Canran pobl mewn tlodi incwm cymharol yn ôl math o deulu. Cymru 2016-2017 i 2011-2019 
(StatsCymru)

Cwpwl sy'n bensiynwyr 18

Dyn sengl sy'n bensiynwr  20

Menyw sengl sy'n bensiynwraig 23

Cwpwl â phlant 23

Unigolyn sengl â phlant 42

Cwpwl heb blant 15

Dyn sengl heb blant 27

Menyw sengl heb blant 29

I ddarllen mwy o ystadegau am dlodi incwm cymharol, beth am glicio yma i fynd i 
StatsCymru? 

Mae ystadegau StatsCymru yn amlygu dau ffactor allweddol sy’n dylanwadu ar dlodi incwm 
cymharol, sef byw ar eich pen eich hun, a bod â phlant. Gwelwn fod 44% o unigolion sengl sydd 
â phlant yn byw mewn tlodi incwm cymharol. Gellir dehongli felly mai bod yn rhiant sengl yw’r 
prif ffactor sy’n peri bod pobl yn byw mewn tlodi incwm cymharol yng Nghymru. Yn ôl Arolwg 
Cenedlaethol Cymru 2017-2018  mae pobl sy’n gofalu am unigolion eraill yn y teulu yn dueddol o 
brofi tlodi incwm cymharol. Yn ogystal â hynny, mae merched yn fwy tebygol o fod yn brif ofalwyr 
plant ac aelodau hŷn y teulu ac felly yn fwy tebygol o brofi tlodi incwm cymharol.  Ceir rhagor o 
wybodaeth ym Mwletin Ystadegau Llywodraeth Cymru isod:

Cliciwch yma

https://www.jrf.org.uk/report/poverty-wales-2018
https://statscymru.llyw.cymru/Catalogue/Community-Safety-and-Social-Inclusion/Poverty/peopleinrelativeincomepoverty-by-familytype
https://statscymru.llyw.cymru/Catalogue/Community-Safety-and-Social-Inclusion/Poverty/peopleinrelativeincomepoverty-by-familytype
https://gov.wales/sites/default/files/statistics-and-research/2019-02/national-survey-wales-2017-18-poverty-deprivation.pdf

Tlodi Plant yng Nghymru 

Mae Llywodraeth Cymru (2019: 06) yn diffinio tlodi plant fel:

“Cyflwr hirdymor o beidio â chael digon o adnoddau i fforddio bwyd, amodau byw neu 
amwynderau rhesymol neu i gymryd rhan mewn gweithgareddau (fel mynediad i gymdogaethau 
atyniadol a mannau agored) a gymerir yn ganiataol gan eraill yn eu cymdeithas.” 

Cliciwch yma

Fe gyflwynodd Llywodraeth Cymru Fesur Plant a Theuluoedd Cymru yn 2010. Roedd y Mesur yn 
rhoi dyletswydd ar y llywodraeth i gyhoeddi strategaeth er mwyn mynd i’r afael â thlodi plant 
yng Nghymru. Cyhoeddwyd Strategaeth Tlodi Plant gan Lywodraeth Cymru (2015), gan osod 
dyletswyddau ar y llywodraeth, awdurdodau lleol a chyrff chyhoeddus i bennu amcanion yn 
amlinellu sut y byddent yn ymgeisio i leihau tlodi plant yng Nghymru. Fodd bynnag, fel mae’r data 
uchod yn awgrymu, mae tlodi plant yn parhau i fod yn broblem yng Nghymru heddiw.

Cliciwch yma i ddarllen Strategaeth Tlodi Plant Llywodraeth Cymru.

Rhywedd a Thlodi yng Nghymru

Yn ôl Fforwm  Economaidd y Byd (2021) bydd yn cymryd 99.5  blynedd ar gyfartaledd 
i gau’r bwlch rhwng dynion a merched yn gyffredinol a 145.5 blynedd ym maes 
gwleidyddiaeth yn benodol. Darllenwch fwy.

Fel mae data StatsCymru yn awgrymu, mae rhai grwpiau 
o bobl yn fwy tebygol nag eraill o ddioddef tlodi ac 
anghydraddoldebau. Un grŵp sydd yn fwy tebygol o fyw 
mewn tlodi yw merched. Yn ôl y Comisiwn Cyfle Cyfartal mae 
merched 14% yn fwy tebygol o fyw mewn tlodi na dynion. Mae 
nifer o resymau yn cael eu cynnig am y gwahaniaeth rhwng 
tâl dynion a merched ac mae hyn yn adlewyrchu’r modd y 
gall anghyfartaledd ar sail rhywedd fodoli mewn nifer o ffyrdd 
gwahanol. Yn ôl yr adroddiad Patrymau Gwaith yng Nghymru 
(2014), mae merched yn fwy tebygol na dynion o fod yn rhieni 
sengl, gweithio rhan amser, neu fod yn ofalwyr i aelodau hŷn 
neu sâl o fewn y teulu. Mae 64% (bron i ddau draean) o’r holl 
swyddi llawn amser a hunangyflogedig yng Nghymru wedi eu 
llenwi gan ddynion, tra bod 80% o’r holl swyddi rhan amser yng 
Nghymru yn cael eu gwneud gan ferched, sy’n adlewyrchu’r 
berthynas rhwng rhywedd a thlodi.

https://llyw.cymru/sites/default/files/publications/2019-12/plant-tlodi-strategaeth-2019-adroddiad-cynnydd.pdf
https://llyw.cymru/sites/default/files/publications/2019-06/strategaeth-tlodi-plant-i-gymru-adroddiad.pdf
https://www.weforum.org/reports/gender-gap-2020-report-100-years-pay-equality

A hoffech chi wybod mwy? Beth am ddarllen yr adroddiad canlynol ar batrymau 
gweithio yng Nghymru? 

Gwelwn yma sut y mae anghydraddoldeb 
o fewn y teulu yn dylanwadu ar 
anghydraddoldebau ehangach yn y 
gymdeithas, ac yn enwedig anghydraddoldeb 
incwm, ond hefyd gwelir anghydraddoldeb 
wrth ystyried y math o waith, a’r math o 
gyfrifoldebau sydd gan ferched a dynion 
yn y teulu a’r gymdeithas yn ehangach.  Un 
enghraifft o hyn yw’r modd y mae merched 
yn aml yn gwneud yr hyn sy’n cael ei alw’n 
shifft driphlyg (triple shift), sef, gweithio, 
gwneud gwaith tŷ a chefnogi aelodau’r teulu yn 
emosiynol. Gall hyn gael dylanwad ar y math 
o waith a maint cyflog merched yn y gweithle 
wrth iddynt ymgymryd â chyfrifoldebau 
teuluol ychwanegol. Yn ogystal â hynny, gwelir 
anghydraddoldeb o ran rhywedd yn dylanwadu 
ar yrfaoedd merched,  gyda dynion yn tueddu 
i fod mewn swyddi rheoli a merched mewn 
swyddi statws is. Mae’r term ‘nenfwd gwydr’ 
(glass ceiling) yn cael ei ddefnyddio i ddisgrifio’r 
broblem hon, ble mae merched yn cael eu hatal 
gan rwystr anweledig rhag cyrraedd y swyddi 
uchaf o fewn y byd gwaith. 

Cwestiwn Trafod: Pwy sy’n gwneud y gwaith tŷ yn eich tŷ chi? 

Ydy hyn wedi newid dros amser o gwbl? Oes gan eich rhieni/gwarchodwyr rolau penodol o fewn y tŷ 
sy’n golygu eu bod yn gwneud tasgau penodol? Tybed a oes yna wahaniaethau rhwng cenedlaethau 
gwahanol o fewn teulu hefyd?

https://orca.cf.ac.uk/66603/1/Working_Patterns_In_Wales.pdf

Ethnigrwydd a Thlodi yng Nghymru

Mae ethnigrwydd yn ffactor arall sydd yn dylanwadu ar dlodi 
incwm cymharol. Mae rhai grwpiau ethnig yn fwy tebygol o 
ddioddef tlodi ac anghydraddoldeb cymdeithasol nag eraill.

Yn ôl StatsCymru (2020), roedd teuluoedd â phenteulu oedd yn 
perthyn i grŵp ethnig nad oedd yn wyn yn fwy tebygol o fyw mewn 
tlodi incwm cymharol (25%). Pan oedd y penteulu yn perthyn i 
grŵp ethnig gwyn roedd 23% yn byw mewn tlodi incwm cymharol. 

Cliciwch yma am fwy o wybodaeth

Dengys adroddiad An Anatomy of Economic Inequality in Wales (2001) gan sefydliad WISERD (Welsh 
Institute of Social and Economic Research, Data and Methods) y canlynol:

• Mae cyfran y boblogaeth lleiafrifoedd ethnig sydd mewn tlodi yn uwch na’r boblogaeth 
fwyafrifol, wyn

• Mae achosion o dlodi ymhlith y boblogaeth Asiaidd ddwywaith cymaint â’r boblogaeth 
fwyafrifol, wyn.

• Y grŵp ethnig sydd o dan yr anfantais fwyaf yng Nghymru yw unigolion Bangladeshi a Phakistani 
sy’n profi anfantais ym meysydd addysg, cyflogaeth ac incwm wythnosol a fesul awr hefyd.

Am fwy o wybodaeth, beth am ddarllen yr adroddiad gwreiddiol?

Mae ymchwil JRF Breaking the Links between Poverty and Ethnicity in Wales (2016) yn nodi nifer o 
ffactorau sy’n golygu bod unigolion sy’n perthyn i grŵp ethnig yn profi tlodi ac allgáu cymdeithasol 
yng Nghymru.

• Crynhoad o unigolion o grwpiau ethnig mewn swyddi cyflog isel a sectorau cyflog isel
• Diffyg gwybodaeth am y farchnad lafur
• Hanes mudo
• Normau rhywedd a rhwydweithiau cymdeithasol 

Darllenwch fwy

Gwelwn yma sut mae nifer o bethau gwahanol yn dylanwadu ar dlodi ac allgáu cymdeithasol 
a’r modd y mae unigolion a theuluoedd sydd yn perthyn i grwpiau ethnig yn dioddef  
anghydraddoldebau cymdeithasol. Un cysyniad pwysig yw croestoriadedd (intersectionality), 
sef pan mae unigolion yn profi anghydraddoldebau ar sail mwy nag un nodwedd bersonol (e.e. 
rhywedd, ethnigrwydd a dosbarth cymdeithasol). Er enghraifft, gall ferch sy’n perthyn i grŵp ethnig 
brofi anghydraddoldeb ychwanegol ar sail y ffaith ei bod hi’n ferch sydd hefyd yn perthyn i grŵp 
ethnig. Gweler tudalen 30 am drafodaeth bellach.

https://statscymru.llyw.cymru/Catalogue/Community-Safety-and-Social-Inclusion/Poverty/peopleinrelativeincomepoverty-by-ethnicgroupoftheheadofhousehold
https://wiserd.ac.uk/research/research-projects/anatomy-economic-inequality-wales
https://www.jrf.org.uk/report/breaking-links-between-poverty-and-ethnicity-wales

Gweler y fideo yma i ddarganfod mwy. 

Mae Bywydau Du o Bwys (Black Lives Matter) 

Yn 2020 gwelwyd mudiad cymdeithasol yn datblygu oedd 
yn tynnu sylw at yr anghydraddoldebau amlhaenog sydd 
yn wynebu unigolion a grwpiau ethnig. Mae’r mudiad, Mae 
Bywydau Du o Bwys, yn galw am newid sylweddol yn y ffordd 
y mae cymdeithasau ledled y byd yn trin unigolion o grwpiau 
ethnig gan dynnu sylw at anghydraddoldebau ar sail hil, a’r 
hiliaeth systematig sydd yn rhan ganolog o gymdeithas.  

https://www.youtube.com/watch?v=ssERgQFuAAg&t=93s

Sgil Effeithiau Tlodi

Mae tlodi yn effeithio ar agweddau amrywiol o fywydau unigolion a theuluoedd yng Nghymru. 
Dyma rai meysydd ble gwelir sgil effeithiau tlodi ac anghydraddoldebau cymdeithasol yng 
Nghymru: 

• iechyd
• banciau bwyd
• cyrhaeddiad addysgol
• allgáu digidol

Gall unigolion a theuluoedd brofi un, neu fwy, o’r anawsterau uchod ar yr un amser sydd yn dangos 
natur amlddimensiynol tlodi. O ganlyniad, gall anawsterau’r unigolyn bentyrru a dwysau wrth i 
broblemau a rhwystrau niferus gael effaith ar ansawdd eu bywyd.

Iechyd 

Mae disgwyliad oes (life expectancy) yn ddangosydd cyffredin i nodi iechyd a phrofiadau bywyd y 
boblogaeth. Mae eich rhywedd a lleoliad eich cartref yn gallu cael dylanwad ar ba mor hir yr ydych 
yn byw. Yn ôl StatsCymru, ar gyfartaledd mae merched yn byw 4 mlynedd yn hirach na dynion.

Ar gyfartaledd mae merched yng Nghymru yn byw i fod 
yn 82 mlwydd oed, tra bod dynion yn byw i fod yn 78 
mlwydd oed.

Gall lleoliad daearyddol fod yn ffactor hefyd. Er 
enghraifft, ar gyfartaledd, mae disgwyliad oes i ddynion 
yng Nghymru ar ei uchaf yn Sir Fynwy a Phowys, ble mae 
disgwyl i ddyn fyw i fod yn 80 mlwydd oed. Fodd bynnag, 
gwelwn fod disgwyliad oes i ddynion mewn ardaloedd 
eraill yng Nghymru yn is. Er enghraifft, disgwyliad oes 
i ddyn ym Mlaenau Gwent yw 75 mlwydd oed. Mae’r 
un patrwm hefyd i’w ganfod ymhlith merched, gydag 
4 mlynedd o wahaniaeth rhwng disgwyliad oes yn Sir 
Fynwy (83 oed) a Blaenau Gwent (79 oed).  

Darllenwch fwy

Mae disgwyliad oes hefyd yn amrywio rhwng gwledydd Prydain. Mae disgwyliad oes yng Nghymru 
yn is ar gyfartaledd na disgwyliad oes yn Lloegr. Er enghraifft, mae disgwyliad oes yn Camden 
(Llundain) i ferched yn 86 mlwydd oed. Yng Ngogledd Iwerddon, disgwyliad oes i ferched yw 82 oed 
tra bod dynion ar gyfartaledd yn byw i fod yn 78 oed. Yn yr Alban, mae disgwyliad oes i ferched yn 80 
erbyn hyn ac i ddynion mae’n 76 oed, sef yr isaf yn y DU.

Am wybodaeth bellach am ddisgwyliad oes ym Mhrydain, cliciwch yma.

https://statscymru.llyw.cymru/Catalogue/Health-and-Social-Care/Life-Expectancy/LifeExpectancy-by-LocalAuthority-Gender
https://cy.ons.gov.uk/peoplepopulationandcommunity/healthandsocialcare/healthandlifeexpectancies/bulletins/healthstatelifeexpectanciesuk/2015to2017#females-in-the-london-borough-of-camden-expected-to-live-865-years-in-2015-to-2017-the-highest-across-all-local-authority-areas-in-the-uk

Banciau Bwyd

Un o sgil effeithiau tlodi yw bod unigolion a theuluoedd yn troi 
at fanciau bwyd pan mae’n anodd iddynt brynu bwyd. Dengys 
tystiolaeth nad unigolion di-waith yn unig sy’n defnyddio’r banciau 
bwyd, ond bod nifer o bobl sy’n gweithio yn defnyddio banciau 
bwyd hyd a lled Cymru, sy’n dangos pa mor gymhleth yw bywydau 
unigolion (Trussell Trust, 2019). Yn ôl ymchwil y Trussell Trust (2019), 
rhwng Ebrill 2018 a Mawrth 2019 derbyniodd 113,000 o unigolion yng 
Nghymru becynnau bwyd argyfwng oedd yn para tridiau. Roedd 51% 
o’r cyfeiriadau at fanciau bwyd wedi’u gwneud o ganlyniad i’r oedi 
wrth dalu budd-daliadau Credyd Cynhwysol (Trussell Trust 2019). 

Am ddysgu mwy am y pwnc yma?     
Ewch i wefan y Trussell Trust.

Dyma sylwadau arbenigwyr yn y maes mewn cynhadledd ddiweddar ym Mhrifysgol Bangor:

Yn ôl Dr David Beck, Prifysgol Salford:

“Mae’r banc bwyd yn fan lle gall pobl sy’n dioddef oherwydd rhyw ffurf o anhawster - tlodi, colli 
incwm/cyflogaeth yn sydyn - hawlio cymorth bwyd ar ffurf gwerth tridiau o fwyd am ddim, ac felly 
mae twf tlodi bwyd wedi ei nodweddu gan bresenoldeb, defnydd a lledaeniad y banciau bwyd.” 
Cysyniad pwysig arall o fewn y maes yw tlodi mewn gwaith. Dengys ymchwil bod unigolion sy’n 
defnyddio banciau bwyd yn debygol iawn o fod yn gweithio. Mae’n bosib eu bod yn gweithio swyddi 
â thal isel, rhan amser, neu swyddi â chontract dim oriau (zero hours contract) sy’n gallu achosi tlodi 
cymharol. 

Yn ôl Dr Hefin Gwilym, Prifysgol Bangor:

“Mae lefel y tlodi cymharol wedi aros yn ystyfnig o uchel yng Nghymru. Mae hanner y bobl sy’n byw 
mewn tlodi yng Nghymru yn byw mewn cartrefi lle mae rhywun yn gweithio.”

(Cynhadledd Mapio Tlodi Bwyd, Prifysgol Bangor 21 Mawrth 2016)

Beth yw pecyn bwyd argyfwng?

Mae pecyn bwyd argyfwng yn cynnwys gwerth tridiau o fwyd i un unigolyn.

Dengys ymchwil gan y Trussell Trust bod plant yng Nghymru yn profi cyfnodau ychwanegol o dlodi 
ac allgáu cymdeithasol yn ystod gwyliau’r haf. Yn ôl y Trussell Trust yn 2018, dosbarthwyd 4,137 o 
becynnau bwyd argyfwng i blant yng Nghymru yn ystod gwyliau’r haf, cynnydd o 14% o 2017.

Darllenwch fwy

https://www.trusselltrust.org/2019/07/16/welsh-food-banks-fear-busiest-summer-ever-ahead/
https://www.trusselltrust.org/2019/07/16/welsh-food-banks-fear-busiest-summer-ever-ahead/

Cyrhaeddiad Addysgol 

Mae plant sy’n dod o deuluoedd incwm isel yn llai 
tebygol o adael yr ysgol gyda chymwysterau da, sy’n 
golygu eu bod yn wynebu heriau ychwanegol yn eu 
bywydau fel cael swydd fydd yn ddigonol i’w cynnal. Yn 
gyffredinol, mae’n fwy anodd i’r unigolion hynny osgoi 
tlodi pan fyddant yn oedolion. Mae yna gysylltiad rhwng 
profi tlodi yn blentyn a phrofi tlodi yn oedolyn. Gelwir 
hyn yn drap tlodi (poverty trap), ble mae unigolion a 
theuluoedd yn cael trafferth dianc o dlodi. 

Am wybod mwy ynglŷn ag effeithiau tlodi 
ar addysg? Beth am ddarllen yr adroddiad 
yma? 

Yng Nghymru, mae cyrhaeddiad addysgol disgyblion ysgol cyfnod allweddol 2 (11 oed) o 
gefndiroedd difreintiedig tua 16% yn is na disgyblion o gefndiroedd nad ydynt yn ddifreintiedig. Er 
hynny, mae’r bwlch wedi lleihau o’i gymharu â 2004/05, lle roedd disgyblion o dan anfantais 26% y 
tu ôl y disgyblion eraill. Mae cyrhaeddiad addysgol wedi gwella yn gyffredinol ledled Cymru, ac mae 
lleihad yn y bwlch cyrhaeddiad addysgol i’r sawl sy’n derbyn prydau ysgol am ddim.

 
Beth am ddarllen mwy am rai patrymau addysg yng Nghymru gan Sefydliad Joseph 
Rowntree drwy clicio yma? 

Mae tlodi yn effeithio ar brofiadau disgyblion ysgol hefyd neu’r hyn a elwir AAB (Attitudes, 
Aspirations and Behaviour), sef agweddau, uchelgeisiau ac ymddygiad o fewn y system addysg. 
Dengys ymchwil gan ap Gruffudd ac eraill (2017), wrth drafod y berthynas rhwng cyrhaeddiad 
addysgol a thlodi mewn ardaloedd gwledig yng Nghymru, bod diffyg mwynhad yn yr ysgol yn rhan 
o brofiad dyddiol i ddisgyblion sydd o dan anfantais yng Nghymru. Mae’r ymchwil hefyd yn nodi 
bod ceisio taclo tlodi yng Nghymru yn gymhleth. Dengys yr ymchwil bod angen ystyried nifer o 
bethau fel materion diwylliannol, uchelgais rhieni, diwylliant budd-daliadau, a’r ffaith bod nifer 
o rieni yng Nghymru yn gweithio oriau hir mewn swyddi gyda thâl isel. Mae hyn oll yn effeithio ar 
ansawdd bywyd disgyblion ysgol sydd o dan anfantais.

O ganlyniad, mae ap Gruffudd a’i gyd-awduron yn galw am greu nifer o gynlluniau penodol i geisio 
taclo tlodi a chynyddu cyrhaeddiad addysgol yng Nghymru, gan gynnwys cyflogi staff mewn 
ysgolion i gefnogi disgyblion sy’n dod o gefndiroedd difreintiedig.

Am wybodaeth bellach, beth am ddarllen yr adroddiad gwreiddiol? 
Rethinking Educational Attainment and Poverty in Rural Wales (REAP)

https://www.jrf.org.uk/report/poverty-wales-2018
https://www.jrf.org.uk/data/education-wales
https://research.bangor.ac.uk/portal/files/21807216/ap_Gruffudd_G.S._et_al._2017_REAP_Rethinking_Educational_Attainment_and_Poverty_in_Rural_Wales_Final_Report.pdf

Sicrhau Cynhwysiant Digidol (2016)

Mae Llywodraeth Cymru yn pwysleisio sut mae’r rhyngrwyd a 
dyfeisiadau digidol (e.e. ffonau symudol a thabledi) wedi dod yn rhan 
ganolog o fywyd modern. Fodd bynnag mae hefyd yn pwysleisio peidio 
allgáu pobl o’r byd digidol gan fod gwneud hynny yn eu rhoi o dan 
anfantais.

“Gwyddom fod mynd ar lein yn gallu gwneud gwahaniaeth sylweddol 
i gyfleoedd bywyd pobl, boed o ran helpu pobl i ddod o hyd i waith, 
cynnig cyfleoedd dysgu gwell neu helpu incwm sydd dan bwysau i 
fynd ymhellach trwy brynu nwyddau a gwasanaethau am bris rhatach 
ar-lein. Gall cynhwysiant digidol leihau teimladau o unigrwydd hefyd 
trwy helpu unigolion i gadw mewn cysylltiad â ffrindiau neu deulu a 
rhwydweithiau cymorth eraill.”

Darllenwch fwy am y Fframwaith Cynhwysiant Digidol.

Oes gwerth go iawn i ystadegau tlodi ac allgáu cymdeithasol? Cwestiwn Trafod

Mae tlodi ac allgáu cymdeithasol yn ffenomenau cymhleth ac aml-ddimensiynol, ydy trafod tlodi ac 
allgáu yn ôl ystadegau moel wir yn adlewyrchu cymhlethdod y sefyllfa? Oes angen amrywiaeth eang 
o fesurau gwahanol sy’n ystyried y ffactorau niferus?

Pa ddulliau eraill byddech chi’n eu defnyddio er mwyn mesur a thrafod tlodi ac allgáu cymdeithasol 
yng Nghymru?

Coronafirws (COVID-19)

Mae pandemig byd eang COVID-19 wedi 
cael effaith pellgyrhaeddol ar y gymdeithas 
ac ar y ffordd mae unigolion yn byw 
eu bywydau o ddydd i ddydd. Mae’r 
pandemig hefyd wedi amlygu a dyfnhau 
anghydraddoldebau a gwahaniaethau 
cymdeithasol. 

Yn ôl adroddiad Plant yng Nghymru (2020), mae cyfraddau tlodi plant wedi cynyddu ers cychwyn y 
pandemig. Nodai’r ymchwil bod 57% o blant yr oedd eu hasiantaethau yn gweithio â nhw yn profi 
ansicrwydd bwyd ac anawsterau wrth dderbyn talebau Prydau Ysgol am ddim. 

Am wybodaeth bellach, darllenwch yr adroddiad llawn.

https://llyw.cymru/sites/default/files/publications/2019-05/fframwaith-cynhwysiant-digidol.pdf
https://www.childreninwales.org.uk/

Ethnigrwydd

Dengys ymchwil fod pobl ddu, Asiaidd ac o leiafrif ethnig (BAME) yn fwy tebygol o brofi sgil 
effeithiau COVID-19 yn fwy dwys na’r boblogaeth ar y cyfan.  Yn ôl ystadegau Llywodraeth Cymru, 
mae pobl o ethnigrwydd BAME yn fwy tebygol o farw o COVID-19 na phobl o ethnigrwydd gwyn. 
Er enghraifft, yng Nghymru, rhwng 2 Mawrth a 15 Mai 2020, roedd marwolaethau COVID-19 yn 
cyfrif am gyfran uwch o’r holl farwolaethau mewn grwpiau BAME (35%) o gymharu â’r rhai yn y 
grŵp Gwyn (23%). Yn ogystal, mae yna effeithiau ar gyflogaeth hefyd. Er bod 94.2% o’r 492,000  o 
weithwyr hanfodol yn bobl o ethnigrwydd gwyn, mae dros hanner y gweithwyr o ethnigrwydd 
Bangladeshaidd yn weithwyr hanfodol, a hanner y gweithwyr Du, Affricanaidd, Caribïaidd a Du 
Prydeinig yn gweithio mewn swyddi hanfodol. Mae hynny’n golygu eu bod yn fwy tebygol o fod 
mewn swyddi lle mae’r risg o ddal COVID-19 yn uchel. 

Cliciwch yma er mwyn darllen yr adroddiad llawn ar effaith COVID-19 ar boblogaeth pobl 
ddu, Asiaidd ac o leiafrif ethnig yng Nghymru (Llywodraeth Cymru, 2020):

Gweler y fideo yma i ddarganfod mwy. 

https://llyw.cymru/coronafeirws-covid-19-ar-boblogaeth-pobl-dduon-asiaidd-lleiafrifoedd-ethnig-bame-yng-nghymru
https://www.youtube.com/watch?v=RWNB1e3rXvo&t=4s

Rhywedd

Mae COVID-19 wedi amlygu gwahaniaethau yn seiliedig ar rywedd o fewn y farchnad lafur. Mae 
80% o bobl sydd wedi’u cyflogi ym meysydd iechyd, gofal cymdeithasol ac addysg yng Nghymru 
yn ferched sy’n golygu mai merched gan fwyaf sy’n gweithio mewn swyddi rheng-flaen. Mae 42% o 
ferched yng Nghymru yn gweithio yn rhan-amser o gymharu â 14% o ddynion sy’n golygu eu bod â 
risg uwch o brofi tlodi yn dilyn toriadau oherwydd y pandemig byd-eang.

Mae croestoriadedd ‘intersectionality’ hefyd yn ffactor amlwg yn y drafodaeth – mae merched o 
ethnigrwydd BAME yn fwy tebygol o brofi nifer o anghydraddoldebau ychwanegol yn seiliedig ar eu 
hethnigrwydd yn ogystal â’u rhywedd yn ystod pandemig COVID-19.

Darllenwch fwy

https://wenwales.org.uk/impact-of-covid-19-on-womens-rights/

Damcaniaethau 
ac Anghydraddoldeb 
Cymdeithasol 

Damcaniaethau ac 
Anghydraddoldeb 
Cymdeithasol 

Dyma grynodeb o ddamcaniaethau cymdeithasegol ynghylch anghydraddoldebau 
cymdeithasol. Dyma rai o’r prif gysyniadau damcaniaethol, ond cofiwch y gallwch 
ddarllen ymhellach am ddamcaniaethau cymdeithasegol yng nghyfres Y Meddwl 
Modern drwy glicio yma.

https://llyfrgell.porth.ac.uk/View.aspx?id=1758~4v~69mREL7f

Swyddogaethwyr (Functionalists)

Yn ôl y swyddogaethwyr, mae anghydraddoldeb 
cymdeithasol yn rhan naturiol o gymdeithas. Mae haenu 
cymdeithasol (social stratification) yn ffordd effeithiol o 
drefnu’r unigolion mwyaf addas i wneud y swyddi pwysicaf 
yn y gymdeithas. Mae haenu cymdeithasol yn golygu 
trefnu unigolion yn ôl eu dosbarth cymdeithasol ar ffurf 
pyramid o hierarchaeth. Yn ôl y swyddogaethwyr mae’r 
gymdeithas wedi’i strwythuro mewn modd anghyfartal 
oherwydd nad yw swyddi pawb yr un mor bwysig â’i 
gilydd. Er hynny, mae’r anghyfartaledd yn nodwedd 
bositif o’r gymdeithas yn ôl y swyddogaethwyr ac yn 
ddull effeithiol o uno’r gymdeithas. Mae gwahaniaethau 
ar sail pŵer, cyfoeth ac incwm o fewn cymdeithas yn 
cael eu derbyn gan gymdeithas o ganlyniad i’r gred 
fod cymdeithas yn feritocrataidd (meritocratic), hynny 
yw, mae pawb yn cael yr un cyfle i lwyddo. Yn ôl y 
swyddogaethwyr mae hyn yn caniatáu i’r unigolion 
mwyaf addas gael eu penodi i’r swyddi pwysicaf o fewn 
cymdeithas. Mae’r swyddogaethwyr hefyd yn cyfeirio at 
fodolaeth consensws gwerthoedd (value consensus) ble 
mae aelodau cymdeithas yn cytuno ar drefn cymdeithas 
a’u rôl nhw ynddi. Mae hyn yn arwain at sicrhau consensws 
a threfn gymdeithasol sefydlog mewn cymdeithas. Nid yw pawb yn cytuno â’r safbwynt hwn. Er 
enghraifft, byddai’r Marcswyr yn pwysleisio bod trefn cymdeithas yn un annheg a bod aelodau 
tlawd cymdeithas (y proletariat) yn cael eu hecsbloetio gan y dosbarth rheoli (bourgeoisie). Byddai 
ffeministiaid hefyd yn cwestiynu cydraddoldeb a thegwch cymdeithas drwy nodi bod merched yn 
cael eu trin yn llai ffafriol na dynion o fewn y gweithle ble maen nhw’n tueddu i ennill cyflogau is na 
dynion. 

Am wybodaeth bellach am y ddamcaniaeth swyddogaethol, darllenwch ‘Cyflwyniad i 
Gymdeithaseg’.

https://indd.adobe.com/view/0b0da3d8-e44e-4900-8475-a3c016add729
https://indd.adobe.com/view/0b0da3d8-e44e-4900-8475-a3c016add729

Y Dde Newydd

Yn debyg i’r swyddogaethwyr, mae persbectif y Dde Newydd 
yn nodi bod anghyfartaledd cymdeithasol yn angenrheidiol er 
mwyn i gymdeithas ffynnu. Ond yn wahanol i’r swyddogaethwyr, 
sy’n credu bod angen i’r holl gymdeithas gydweithio (fel 
rhannau’r corff), mae’r Dde Newydd yn bersbectif unigolyddol 
(individualistic). Mae’r Dde Newydd yn bersbectif consensws 
sydd yn canolbwyntio ar ymddygiad unigolion o fewn y 
gymdeithas. Maen nhw’n credu mai unigolion ddylai fod 
yn gyfrifol am eu hymddygiad eu hunain, ac na ddylai’r 
wladwriaeth ymyrryd yn ormodol â’r gymdeithas neu mae yna 
beryg i greu’r hyn a elwir yn wladwriaeth orwarchodol (‘nanny 
state’). Cred damcaniaethwyr y Dde Newydd yn y farchnad 
rydd ac economeg neoryddfrydol sy’n pwysleisio dewis a 
chystadleuaeth. Mae’r egwyddorion hyn sy’n adlewyrchu’r 
farchnad yn anghofio’n aml fod rhai unigolion yn methu talu 
am wasanaethau (e.e. gwasanaeth iechyd preifat neu ysgolion 
preifat) ac felly mae hynny’n cyfrannu at yr anghydraddoldeb 
cymdeithasol o fewn cymdeithas. Nid yw’r Dde Newydd wir yn 
cydnabod anghydraddoldeb cymdeithasol, yn hytrach maen 
nhw’n beio unigolion am eu sefyllfa bresennol. Maen nhw’n 
credu fod gan bawb gyfle i ddringo’r ysgol gymdeithasol ond 
mai’r unigolyn sydd angen gweithredu er mwyn gwella ei 
sefyllfa. 

Bathodd Charles Murray (1990) y cysyniad o’r tanddosbarth (underclass) er mwyn disgrifio grŵp 
o bobl sydd wedi penderfynu byw bywyd yn ddibynnol ar fudd-daliadau. Roedd Murray yn credu 
bod y diweithdra yma’n cael ei drosglwyddo o genhedlaeth i genhedlaeth. Nid yw’r persbectif 
yma’n cydnabod anghyfartaledd cymdeithasol o ganlyniad i ffactorau strwythurol sy’n effeithio ar 
gyfleoedd bywyd unigolion. Mae damcaniaeth diferu i lawr (trickle down theory) yn bwysig o fewn 
persbectif y Dde Newydd. Mae’n honni os yw’r bobl fwyaf cyfoethog yn y gymdeithas yn talu llai o 
dreth ac yn gwneud mwy o elw, bydd yr arian maen nhw’n ei wario yn sbarduno’r economi i greu 
mwy o swyddi a bydd pawb yn y gymdeithas yn elwa. Byddai nifer yn beirniadu’r persbectif yma 
gan nad yw’n cydnabod yr anghyfartaledd sy’n bodoli o fewn y gymdeithas, (e.e. nid yw llawer yn 
medru dianc o dlodi gan nad ydynt wedi cael yr un cyfleoedd bywyd ag unigolion o gefndiroedd 
cefnog).

Weberiaid

Astudiodd Weber weithredoedd cymdeithasol 
(social action), ac yr oedd am ddeall yr ystyron y 
tu ôl i weithredoedd unigolion trwy ‘verstehen’, 
sef sefyll yn esgidiau’r sawl yr ydym yn ymchwilio 
iddynt er mwyn deall eu profiadau bywyd. 
Dadleuodd Weber fod anghydraddoldeb 
cymdeithasol yn seiliedig ar dair elfen; dosbarth, 
statws a phŵer. Roedd dosbarth cymdeithasol 
yn gysyniad pwysig yn ymchwil Weber ac fe 
wahaniaethodd rhwng pedwar math o ddosbarth. 
Yn gyntaf, y grŵp breintiedig (mae ganddyn nhw 
eiddo ac maen nhw wedi derbyn addysg), yn ail, 
y petit-bourgeoisie sy’n berchen ar siopau neu 
fusnesau bach), yn drydydd, gweithwyr coler wen 
(e.e.  technegwyr a chlercod) ac yn olaf, gweithwyr 
dosbarth gweithiol â swyddi corfforol.

Yn ôl Weber, mae anghydraddoldeb yn seiliedig ar safle unigolion o fewn y farchnad lafur a dyma 
sy’n cyfrannu at eu statws, ac o ganlyniad i hynny, eu cyfoeth a’u hincwm. Mae safle unigolion o 
fewn y farchnad lafur yn cyfeirio at eu pris wrth geisio ‘gwerthu’ eu sgiliau o fewn y gymdeithas. 
Gwahaniaethai Weber rhwng swyddi gwahanol yn ddibynnol ar werth ‘gwasanaethau’ yr unigolion 
yma  (e.e. glanhawyr, meddygon, athrawon, pobl sy’n casglu sbwriel ayyb).  Mae safle gwan 
unigolion o fewn y farchnad yn golygu nad oes ganddynt sgiliau addas i gyfrannu, mae hynny’n 
medru arwain at anghydraddoldebau cymdeithasol lle mae unigolion yn teimlo eu bod wedi’u 
hallgáu o’r farchnad, ac felly’r gymdeithas yn gyfan gwbl. Byddai Marcswyr yn dadlau bod y 
persbectif Weberaidd yn anghofio’n gyfleus bŵer y dosbarth uwch (bourgeoisie) wrth reoli’r 
dosbarth gweithiol (proletariat) a’r ffaith nad ydynt yn talu cyflog addas iddynt. Byddai ffeministiaid 
yn dweud bod y persbectif yn anghofio safle israddol menywod o fewn y gweithle (e.e. y nenfwd 
gwydr). Er mwyn beirniadu’r persbectif ymhellach, mae’n bwysig cofio bod unigolion yn gallu profi 
symudedd cymdeithasol hefyd ac mae hyn yn tanseilio’r weledigaeth yma sy’n seiliedig ar gysyniad 
o ddosbarth cymdeithasol sefydlog a statig.

Ffeministiaid

Mae’r persbectif ffeministaidd yn bersbectif gwrthdaro sy’n 
amlygu’r anghydraddoldebau cymdeithasol a gwleidyddol sydd 
o fewn y gymdeithas. Mae ffeministiaid, yn benodol ffeministiaid 
radical, yn dueddol o gyfeirio at batriarchaeth (patriarchy) 
fel prif ffynhonnell anghydraddoldeb cymdeithasol, sef sut 
mae dynion yn dominyddu merched o fewn y gymdeithas. 
Yn ôl y ffeministiaid, mae haenu cymdeithasol yn niweidiol 
i’r gymdeithas gan ei fod yn fuddiol i’r rhai sy’n bwerus yn 
y gymdeithas, yn yr achos hwn, dynion. Mae ffeministiaid 
wedi datblygu’r cysyniad o haenu ar sail rhywedd (gender 
stratification) sy’n golygu bod gwahaniaethau rhywedd o fewn 
y gymdeithas yn rhoi pŵer a braint ychwanegol i ddynion dros 
ferched, merched trawsryweddol ac unigolion anneuaidd (non-
binary). 

Mae’n bwysig cofio am groestoriadedd (intersectionality) wrth drafod ffeministiaid ac 
anghydraddoldeb cymdeithasol hefyd. Mae hynny’n golygu bod cysylltiad rhwng gwahanol fathau 
o wahaniaethu yn seiliedig ar ethnigrwydd, dosbarth cymdeithasol a rhywedd. Un enghraifft 
yw sut mae merched du yn profi gwahaniaethu am eu bod yn ferched, ond maen nhw hefyd yn 
profi hiliaeth sy’n ychwanegu at yr anghydraddoldeb cymdeithasol y maent yn ei brofi. Er hynny, 
byddai rhai yn beirniadu’r persbectif gan ddweud bod yna ormod o bwyslais ar wahaniaethau 
rhywedd tra bod gwahaniaethau eraill yn bodoli o fewn y gymdeithas fel dosbarth cymdeithasol ac 
ethnigrwydd. Byddai eraill yn beirniadu ffeministiaid radical am geisio dyrchafu safle merched i fod 
yn uwch na dynion. Oni ddylai cydraddoldeb fod wrth wraidd cymdeithas?

Marcsaeth

Mae Marcsaeth yn rhan o’r persbectif gwrthdaro sydd hefyd yn cwestiynu trefn cymdeithas 
gyfalafol. Mae anghydraddoldeb cymdeithasol yn ganolog i’r ddamcaniaeth Farcsaidd sy’n nodi bod 
cymdeithas wedi ei rhannu’n ddwy garfan, sef y proletariat (y dosbarth gweithiol) a’r bourgeoisie 
(unigolion sydd yn berchen ar adnoddau i gynhyrchu elw e.e. ffatrïoedd). Yn ôl y Marcswyr 
mae’r bourgeoisie yn ecsbloetio’r proletariat er mwyn gwneud elw oddi ar eu llafur. O ganlyniad 
mae’r syniad o anghydraddoldeb yn ganolog i’r ddamcaniaeth Farcsaidd sydd mor feirniadol o 
gyfalafiaeth (capitalism).  Mae cyfalafiaeth yn creu strwythurau cymdeithasol anghyfartal ble mae 
anghyfartaledd yn cael ei drosglwyddo o un genhedlaeth i’r llall drwy’r cyfleoedd cyfyngedig a’r 
rhwystrau sydd yna i’r proletariat . Roedd Marx yn credu bod angen i’r dosbarth gweithiol ddeffro i’r 
ffaith eu bod yn cael eu hecsbloetio a ffurfio ymwybyddiaeth dosbarth. Os yw’r dosbarth gweithiol 
yn dod yn ymwybodol o’i sefyllfa israddol gall wrthryfela yn erbyn y cyfalafwyr cyfoethog a chreu 
cymdeithas gomiwnyddol. Er mwyn ceisio cyflawni hyn ysgrifennodd Marx ac Engels y Maniffesto 
Comiwnyddol yn 1848 er mwyn dymchwel cyfalafiaeth.  Er hynny, nid yw chwyldro Marx wedi 
digwydd, ac mae’r bwlch rhwng y cyfoethog a’r tlawd wedi tyfu dros y blynyddoedd. Gellid dadlau 
hefyd nad yw gwladwriaethau comiwnyddol (e.e. Rwsia a Tsieina) yn sicrhau cymdeithas gyfartal 
bob tro.  

“Nid oes gan y proletariaid ddim 
ond eu cadwynau i’w colli ... Y mae 
ganddynt fyd i’w ennill. Proletariaid 
pob gwlad, ymunwch!”  
(Y Maniffesto Comiwnyddol)

Am ddarllen mwy am ddamcaniaeth Marcsaeth? Beth am ddarllen y Maniffesto 
Comiwnyddol gan ymweld â Llyfrgell y Porth gan y Coleg Cymraeg Cenedlaethol.

https://llyfrgell.porth.ac.uk/View.aspx?id=1982~4u~vx7iUPMZ

Ôl-Fodernwyr (Post-Modernists)

Mae’r ôl-fodernwyr yn credu y dylid astudio cymdeithas gan ffocysu ar hunaniaeth, ymddygiad 
a dewisiadau unigolion (MICRO) yn hytrach na strwythurau cymdeithasol, casgliadol (MACRO), 
sy’n wahanol i bersbectifau fel un y swyddogaethwyr. Mae eu pwyslais felly ar alluedd (agency) 
yn hytrach na strwythur (structure). Nid oes un safbwynt clir ac unedig gan yr ôl-fodernwyr 
wrth drafod anghydraddoldeb cymdeithasol. Er hynny, mae nifer o’r farn fod gan unigolion 
hunaniaeth aml-ddimensiynol ac o ganlyniad, nad yw strwythur cymdeithasol yn cyfrannu 
at anghydraddoldeb cymdeithasol. Yn ôl yr ôl-fodernwyr, nid oes diben mewn ceisio datrys 
anghydraddoldeb cymdeithasol gan fod anghydraddoldeb yn fater i unigolion ac nid yw’n broblem 
gymdeithasol. Cred rhai ôl-fodernwyr nad yw categorïau cymdeithasol fel dosbarth cymdeithasol, 
rhywedd ac ethnigrwydd, yn ddefnyddiol wrth drafod anghydraddoldeb oherwydd nad yw 
grwpiau cymdeithasol yn rhannu nodweddion cyffredin bellach. Hunaniaeth unigolyddol yw prif 
rinwedd y gymdeithas bellach. Dadleua’r ôl-fodernwyr fod cymdeithas yn seiliedig ar brynwriaeth 
(consumerism). Yn fwy na dim, prynwyr ydyn ni ac mae ein hunaniaeth yn ddibynnol ar yr holl 
nwyddau materol sy’n cael eu hysbysebu drwy’r cyfryngau sy’n gwneud i unigolion deimlo’n 
anghyfartal o fewn y gymdeithas. Mae nifer yn anghytuno â’r persbectif hwn, gan ddadlau nad yw 
prynwriaeth yn elfen gyffredin i bawb yn y gymdeithas. Mae nifer yn profi gwir anghydraddoldeb 
cymdeithasol megis tlodi absoliwt. Gellir dadlau felly bod rhai ôl-fodernwyr yn anwybyddu 
profiadau unigolion tlawd cymdeithas.

Crynodeb

CRYNODEB

Mae anghydraddoldebau cymdeithasol a thlodi yn broblem wirioneddol mewn cymdeithas. 
Maen nhw’n rhan o brofiad bywyd unigolion a chymdeithasau yma yng Nghymru a ledled y byd. 
Gall unigolion a grwpiau o bobl brofi anghydraddoldebau ar sail nifer o nodweddion personol fel 
rhywedd, oed ac ethnigrwydd. Yn wir, gall unigolion brofi anghydraddoldebau yn seiliedig ar fwy 
nag un o’r nodweddion hyn ar yr un amser, sef croestoriadedd (intersectionality). Mae ymchwil 
yn dangos nad yw cyfoeth wedi’i ddosbarthu’n gyfartal o fewn cymdeithas, a bod statws a phŵer 
hefyd yn gwahaniaethu yn erbyn unigolion o ran mynediad i adnoddau cymdeithasol. Yn aml, 
mae perthynas agos rhwng anghydraddoldebau cymdeithasol amrywiol, e.e. tlodi a chyrhaeddiad 
addysgol, tlodi ac iechyd a thlodi ac ethnigrwydd. Nid profiad o fewn gwledydd pell i ffwrdd yn unig 
yw tlodi, mae Cymru yn profi tlodi enbyd, e.e. mae cyfraddau tlodi plant ymhlith yr uchaf yn y DU. 
Mae’r llyfr yma wedi rhoi’r chwyddwydr ar Gymru, ac wedi tynnu sylw at anghydraddoldebau 
cymdeithasol o fewn y Gymru gyfoes. Mae’r llyfr wedi agor cil y drws i nifer o drafodaethau 
hollbwysig ym meysydd tlodi ac allgáu cymdeithasol, gwahaniaethau ar sail rhywedd ac 
ethnigrwydd ac y mae hefyd wedi cynnig mewnwelediad i sgil effeithiau hirdymor tlodi. Mae’r llyfr 
hwn wedi dangos bod anghydraddoldeb cymdeithasol yng Nghymru a thu hwnt yn bwnc cymhleth 
ac amlhaenog,  ble mae angen edrych y tu hwnt i ystadegau yn unig er mwyn cydnabod profiad byw 
unigolion o gefndiroedd amrywiol. 

Mae tlodi yn cyffwrdd â bywydau nifer sylweddol o bobl yng Nghymru ac o ganlyniad mae’n un o 
brif feysydd polisi cymdeithasol Llywodraeth Cymru a Llywodraeth San Steffan. Er hynny, mae tlodi 
yn parhau i fod yn broblem gymdeithasol sylweddol yng Nghymru sydd angen buddsoddiad gan y 
llywodraeth ac ymchwil pellach.



Dr Cynog Prys a Dr Rhian Hodges
Ysgol Hanes, Athroniaeth a Gwyddorau Cymdeithas 

Mae Prifysgol Bangor yn arloesi fel darparwr addysg uwch drwy gyfrwng y Gymraeg.

Maent yn cynnig amrywiaeth o raddau dwyieithog, gan gynnwys Gradd Cymdeithaseg gyda Pholisi 
Cymdeithasol sydd ar gael yn gyfan gwbl drwy’r Gymraeg:

www.bangor.ac.uk

https://www.bangor.ac.uk/cy

	Clawr
	Diolchiadau
	Nod ac Amcanion y Llyfr
	Cynnwys
	Anghydraddoldebau Cymdeithasol
	Mesur Tlodi Yng Nghymru
	Allgáu Cymdeithasol
	Anghydraddoldeb Cymdeithasol yng Nghymru
	Damcaniaethau ac Anghydraddoldeb Cymdeithasol
	Crynhodeb

